
Cynhaliwyd Seremoni Cyhoeddi Eisteddfod Rhondda Cynon Taf 2024 yn Aberdâr, 
ddydd Sadwrn 24 Mehefin 2023. Dyma Helen Prosser, Cadeirydd Pwyllgor Gwaith 
Eisteddfod Rhondda Cynon Taf, yn cyflwyo’r copi cyntaf o’r Rhestr Testunau i’r 
Archdderwydd, gan obeithio y bydd cystadlu brwd ym mhob adran ymhen y flwyddyn. 
Roedd croeso Aberdâr yn dwymgalon a brwdfrydig, ac edrychwn ymlaen at ymweld 
â’r ardal honno y flwyddyn nesaf.  
 

 

CYNHELIR CYFARFOD CYFFREDINOL BLYNYDDOL YR ORSEDD 
am 10.00, ddydd Iau 10 Awst 2023 ym Mhabell y Cymdeithasau 1 

CYFARFODYDD BWRDD YR ORSEDD 2022-23 
 

Mae Bwrdd yr Orsedd yn cyfarfod dairgwaith y flwyddyn, a’n trefn bellach yw cyfarfod unwaith wyneb-yn-

wyneb yn Aberystwyth, unwaith dros Zoom, ac unwaith ar Faes yr Eisteddfod. Ymhlith y materion a gafodd 

sylw’r Bwrdd yn ein cyfarfodydd eleni oedd: 

• Yr adborth ffafriol a gafwyd i ddawns flodau ‘wahanol’ Eisteddfod Ceredigion 2022, a’r gwisgoedd 

porffor newydd.  

• Dymunoldeb codi cofeb deilwng i Iolo Morganwg erbyn 2026 (sef daucanmlwyddiant ei farw).  

• Y trefniadau wrth gefn ar gyfer cynnal seremonïau bore Llun a bore Gwener yr Eisteddfod pan fydd y 

tywydd yn wael, er mwyn gwella’r profiad i’r rhai sy’n cael eu hurddo a hefyd y gynulleidfa.  

• Y gwaith trwsio angenrheidiol ar amryw ddarnau o gelfi a regalia’r Orsedd, er mwyn sicrhau bod modd 

eu defnyddio’n ddiogel am flynyddoedd eto. 

• Y cais o du’r Eisteddfod i newid dyddiad y Cyhoeddi, a phenderfyniadau’r Grŵp Gorchwyl a Gorffen. 

• Trefniadau cyfnewid ymweliadau â’r gwledydd Celtaidd eraill. 

 

Swyddogion yr Orsedd ar gyfer 2022–23  

Archdderwydd: Y Prifardd Myrddin ap Dafydd 

Dirprwy Archdderwydd: Y Prifardd Geraint 

Llifon  

Cyn-Archdderwyddon: Y Prifeirdd: Christine,  

     Jim Parc Nest, Meirion, John Gwilym 

Cofiadur: Y Prifardd Christine  

Arwyddfardd: Beti-Wyn 

Ysgrifennydd Aelodaeth: Huw Tomos 

Ceidwad y Cledd: Robin o Fôn 

Trefnydd yr Arholiadau: Gwyn o Arfon 

Trefnydd Cerddoriaeth: Y Priflenor Cefin 

Arolygydd y Gwisgoedd: Ela Cerrigellgwm 

Swyddog y Cysylltiadau Celtaidd: Hywel  

 

Bwrdd yr Orsedd ar gyfer 2022-23 

Y swyddogion uchod ynghyd â’r aelodau etholedig a ganlyn: 

Y Prifardd Awen Gwyrfai, Eirwen Clydach, Y Prifardd Elinor Gwynn, Y Priflenor Eurig, Gwyn Treferthyr,  

Hefin Pencader, Howydd Fab, Y Prifardd Hywel Cynog, Nan Llwyd, Y Prifardd Rhys Iorwerth, a Syr Wynff ap 

Concord y Bos. 
 

Tymor yr Archderwydd, Swyddogion yr Orsedd ac aelodau’r Bwrdd a’i baneli 

Tair blynedd yw hyd arferol tymor Archderwydd, a hefyd tymor Swyddogion yr Orsedd ac aelodau’r Bwrdd a’i 

baneli, ond estynnwyd tymhorau’r deiliaid presennol yn sgil Covid, trwy gydsynied y Cyfarfod Cyffredinol 

Blynyddol. Bydd tymor yr Archdderwydd Myrddin ap Dafydd yn dod i ben yn seremoni Cyhoeddi Eisteddfod 

2025. Mae tymor presennol y Prifeirdd Awen Gwyrfai, Eurig, Hywel Cynog a Rhys Iorwerth ar Fwrdd yr Orsedd 

yn dod i ben yn y Cyfarfod Cyffredinol a gynhelir ar 10 Awst eleni, a dyma fanteisio ar y cyfle i ddiolch i bob un 

yn wresog am eu cyfraniadau gwerthfawr i waith yr Orsedd.  
 

Cadarnheir enw’r Archdderwydd newydd ac enwau aelodau newydd y Bwrdd yn y Cyfarfod Cyffredinol. 

 
Y Cyn-Archdderwydd Christine, Cofiadur   

Yr Arwyddfardd Beti-Wyn yn arwain ei Gorymdaith 
gyntaf trwy strydoedd Aberdâr, 24 Mehefin 2023 

ADRODDIAD YR ARWYDDFARDD 2023 

Bu’r flwyddyn ddiwethaf yn un o ddysgu a chasglu gwybodaeth yn fy rôl newydd fel Arwyddfardd yr Orsedd. 
Carwn ddiolch i bawb sydd wedi bod o gymorth i mi. Cefais y fraint o gysgodi’r cyn-Arwyddfardd, Dyfrig ab Ifor, 
yn Eisteddfod Ceredigion yn Nhregaron llynedd, a bu’r profiad yn un gwerthfawr tu hwnt.  

Eisteddfod Ceredigion 2022 
Cyfanswm archebion gwisgoedd ar gyfer seremonïau’r Orsedd ym Mhrifwyl 2022 oedd 1,153. Da adrodd bod 
nifer yr archebion ar-lein wedi codi o’u cymharu â rhai’r gorffennol i 65%. O’r 35% o archebion a dderbyniwyd 
trwy’r post, roedd 94 ohonynt yn gorfod gwneud archeb papur ohewydd eu bod yn aelodau newydd.  
 

Mae trefn archebu gwisgoedd wedi newid eleni. Diolch i Peter Davies am osod y system newydd y ei lle – 
system sy’n gydnaws ag archebion holl docynnau eraill yr Eisteddfod Genedlaethol ac sy’n caniatáu i aelodau 
newydd yr Orsedd archebu ar-lein hefyd. Y gobaith yw y gwelwn gynnydd cyson yn yr archebion ar-lein gyda’r 
nod o drosglwyddo’r holl archbion ar-lein yn y pen draw er mwyn lleihau’r defnydd o bapur a chost postio, 
ynghyd â hwyluso’r gwaith gweinyddol yn sylweddol. Diolch i Peter hefyd am ganiatáu i’r Cofiadur a’r 
Arwyddfard gan mynediad i fas data’r Orsedd sydd, eto, yn hwyluso’r gwaith yn fawr iawn. 
 

Diwrnod Cymdeithasol 
Mwynhawyd Diwrnod Cymdeithasol yr Orsedd ar 24 Medi 2022 gydag ymweliad arbennig â Sain Ffagan. Gweler 
adroddiad Delwyn Siôn (Alaw Dâr) ar d. 9. Diolch i Dyfrig am drefnu. Edrychwn ymlaen at ymweld â Llanberis ar 
ein Diwrnod Cymdeithasol eleni. Y dyddiad yw 23 Medi.  

Gŵyl Cyhoeddi Eisteddfod 2024 
Bu’r Ŵyl Gyhoeddi yn Aberdâr ar 24 Mehefin eleni yn 
ddiwrnod a fydd yn aros yn y cof am amser hir. Roedd y 
croeso, y gefnogaeth a’r cyd-weithio lleol yn gwbwl wych 
a’r lleoliad a’r adnoddau’n arbennig. A’r tywydd o’n plaid, 
pleser pur oedd gorymdeithio trwy’r dref a phrofi o 
gynhesrwydd croeso cyfeillion Aberdâr. Edrychwn ymlaen 
yn fawr iawn at Eisteddfod Rhondda Cynon Taf 2024. O 
ystyried na chynhaliwyd Seremoni’r Cyhoeddi y tu allan yn 
yr awyr agored ers 2019, aeth y trefniadau’n esmwyth 
iawn, a phawb yn ymgymeryd â’i amrywiol ddyletswyddau 
yn drylwyr iawn. 

Disteiniaid newydd 
Diolch i’r Bwrdd am gydsynied â’m cais i wahodd tri o 
aelodau’r Orsedd i fod yn ddisteiniaid ychwanegol – Hefin 
Jones (Hefin Pencader; Gwyn), Aled Phillips (Aled ab Arwyn; 
Glas) a Carwyn Siddal (Howydd Fab; Gwyrdd). Maent bellach yn rhan o dîm ardderchog o ddisteiniaid sy’n 
gymorth mawr i sicrhau bod holl agweddau’r seremonïau’n rhedeg yn llyfn. Rydym bellach wedi creu grŵp 
Whatsapp i’r Disteiniaid sy’n hwyluso’r cyfathrebu rhyngom, ac rydym yn cwrdd yn rhithiol yn ôl y galw. 

Llwyfan Digidol 
Mae gan Orsedd Cymru dudalen Gweplyfr (Facebook) a chyfrif Trydar (Twitter). Credaf ei bod yn hollbwysig bod 
gan Orsedd Cymru bresenoldeb ar y llwyfanau digidol hyn. Dyma ffordd wych hefyd o rannu newyddion a 
lledaenu gwybodaeth. Mae’r naill dudalen a’r llall yn cael eu bugeilio’n ofalus. Diolch yn fawr iawn hefyd i Penri 
Williams am ofalu am wefan yr Orsedd. 

Eisteddfod Llŷn ac Eifionydd 2023 
Wrth imi baratoi’r geiriau hyn, rydym newydd gau llinell archebu gwisgoedd ar gyfer Eisteddfod Llŷn ac 
Eifionydd. Mae’n argoeli bod yn Ŵyl arbennig. Fe fydd Cylch yr Orsedd ar y bore Llun a’r bore Gwener yn cael eu 
cynnal awr ynghynt na’r llynedd, sef am 10 y bore. Bydd hyn yn caniatáu i ni gynnal seremonïau’r Cylch ar 
lwyfan y Pafiliwn os bydd y tywydd yn troi – symudiad sy’n sicr o’n plaid gan y bydd hynny’n caniatáu mwy o le 
i’r Orsedd ynghyd â’r gynulleidfa na’r hen drefn o ddefnyddio’r Neuadd Ddawns neu’r Babell Lên. 

Strydoedd Aberdâr yn llawn croeso 

Diolch 
Carwn ddiolch i Christine y Cofiadur, Ela, Arolygydd y Gwisgoedd, Swyddogion yr Orsedd a Staff swyddfa’r 
Eisteddfod am eu harweiniad ac am bob cefnogaeth. Braint yw bod yn rhan o dîm mor arbennig. 

Beti-Wyn, Arwyddfardd 

 

ADRODDIAD AROLYGYDD Y GWISGOEDD 2023 
 

Cawsom Eisteddfod lwyddiannus iawn yn Nhregaron. Braf oedd cael cerdded y Maes unwaith eto a’r croeso’n 
gynnes iawn. Bu’r tywydd yn ffafriol i gynnal y Seremonïau Urddo yng Nghylch yr Orsedd. Roedd mwy nag arfer yn 
cael eu hurddo yn dilyn blynyddoedd heb Eisteddfod arferol ond cefais gymorth ardderchog gan Lisa a’i chriw.  

Y newid pennaf yng Nghererdigion y llynedd oedd y dawnswyr. Gan fod y merched a ddewiswyd yn wreiddiol ar 
gyfer y Cyhoeddi yn 2019 yn dymuno dawnsio eto, bu rhaid gwneud newidiadau oherwydd eu hoedran. 
Addasodd Eirlys Britton y ddawns ar eu cyfer yn llwyddiannus iawn, gydag Elen a Ffion yn eu hyfforddi dan 
arweiniad Myfanwy. Bu rhaid newid y gwisgoedd hefyd, wrth gwrs, a diolch am y gefnogaeth i wneud hynny. 
Penderfynwyd ar rai lliw porffor tywyll a phorffor golau. Cafwyd ymateb ffafriol i’r newidiadau gan iddynt 
amlygu fod y ddawns a’r dawnswyr yn wahanol i’r arfer. 

Cafwyd tipyn o drafferthion gyda gwisgoedd y Gorseddogion hefyd: amryw heb dderbyn y wybodaeth archebu; 
rhai yn camddarllen neu yn camddeall y tocynnau; eraill yn archebu ond ddim yn dod i’r seremonïau. Ar ben 
hynny doedd y rhestrau enwau oedd gan y Disteiniaid ddim yn cydredeg â’r rhai a gawsom ni. Ond fe ddaethom 
i drefn a diolch i bawb am eu cymorth. 

Cafwyd Cyhoeddi llwyddiannus iawn yn Aberdâr, gyda digon o wirfoddolwyr o dan arweiniad Susan Jenkins. Bu 
pump o ddynion yn smwddio’r gwisgoedd, a phob un yn smwddiwr o fri! Roedd awyrgylch arbennig i’r paratoi 
ac amryw yn dweud mor falch oeddynt fod yr Eisteddfod yn dod i’w hardal.   

 

              Smwddwyr Aberdâr – sy’n gallu canu yn ogystal â smwddio! Ewch i dudalen Facebook Clochdar i’w clywed 

Wrth imi baratoi’r adroddiad hwn, rwy’n trafod gyda Mai Bere a Llio Meirion ynglŷn â’r smwddio ar gyfer 
Eisteddfod Llŷn ac Eifionydd. Cawsom ymateb da iawn yn y Cyhoeddi ym Mhorthmadog y llynedd ac rwy’n 
hyderus bydd popeth yn ei le erbyn yr Eisteddfod. 

Mae Tony yn y gweithdy yn Llanybydder yn rhoi sylw i ddodrefn yr Orsedd. Mae gorsedd yr Archdderwydd a 
chadeiriau’r cyn-Archdderwyddon yn cael eu glanhau, ffyn y disteiniaid yn cael sylw a hefyd polion y Faner. Mae 
ef hefyd yn gwneud bocs newydd i’r Faner gan fod yr un presennol yn rhyfeddol o drwm ac yn achosi problem 
iechyd a diogelwch wrth ei symud yn ôl ac ymlaen o Lanybydder. Rwyf innau’n rhoi sylw i Faneri’r Celtiaid. Bydd 
y gwaith yma yn sicrhau gwedd raenus i’r dodrefn i’r dyfodol.  

Diolch eto i bawb am eich cymorth a’ch cefnogaeth. 

Ela Cerrigellgwm, Arolygydd y Gwisgoedd  

ADRODDIAD TREFNYDD YR ARHOLIADAU 2023 

Dyma flwyddyn gyntaf y Maes Astudiaeth diwygiedig ar gyfer arholiadau 2023-2024-2025 a diolchaf i’r arholwyr 

i gyd am fynd ati i baratoi gofynion newydd a chyfoes ar gyfer yr ymgeiswyr – gan gynnwys yr arholwyr hynny 

sy’n ymgymryd â’u dyletswyddau am y tro cyntaf eleni, sef Felicity Roberts (Anna Gwynfyd) a Llinos Dafis (Llinos 

Hafan) ym maes Iaith ac Einir Wyn Jones (Einir Teigl) ym maes Cerdd Dant. 

Rhoddwyd cyhoeddusrwydd eang i’r Maes Astudiaeth newydd ar y rhwydweithiau cymdeithasol ac ar wefan yr 

Eisteddfod (<https://eisteddfod.cymru/arholiadau>) trwy gydweithrediad parod Gwenllian Carr Herd, 

Cyfarwyddwr Strategol yr Eisteddfod – gyda sylw arbennig yn cael ei roi i greu diddordeb ymhlith darpar-

ymgeiswyr yn nalgylchoedd Eisteddfodau Llŷn ac Eifionydd (2023) a Rhondda Cynon Taf (2024). Derbyniwyd 

ceisiadau am gopi o’r Maes Astudiaeth gan ddeg o unigolion – ond pedwar yn unig a gofrestrodd erbyn 1 

Mawrth ar gyfer rhoi cynnig arni eleni, a’r rheiny i gyd ym maes Iaith a Llenyddiaeth: 

• Arholiad Cyntaf Cyfansawdd: Barddoniaeth, Iaith, Rhyddiaith (pedwar ymgeisydd) 

• Arholiad Iaith 2 (tri ymgeisydd) 

Cysylltwyd â’r rheiny a benderfynodd beidio â sefyll yr arholiadau eleni (er iddynt wneud cais am gopi o’r Maes 

Astudiaeth) er mwyn cael syniad ganddynt pam nad oeddynt am roi cynnig arni – ac roedd y rhesymau’n 

amrywio: amgylchiadau personol, dyddiad yr arholiad yn anghyfleus, ddim yn teimlo’n barod nac yn ddigon 

hyderus i sefyll ar hyn o bryd. Gobeithio y bydd eu hamgylchiadau’n well iddynt y flwyddyn nesaf. 

Cynhaliwyd yr arholiadau ddydd Sadwrn, 29 Ebrill yn Eglwys Dewi Sant, Aberystwyth, gyda Nan Lloyd Williams 

(Nan Llwyd) – yn ôl ei charedigrwydd arferol – yn gyfrifol am drefnu’r lleoliad a goruchwylio’r ymgeiswyr ar y 

diwrnod. 

Diolchaf i’r arholwyr perthnasol am fynd ati i osod a marcio’r papurau arholiad eleni (y Cyn-Archdderwydd John 

Gwilym, Anna Gwynfyd a Llinos Hafan) ac i John Gwilym am fynd i Aberystwyth i gynnal yr arholiad llafar. 

Yn olaf, gyda Maes Astudiaeth newydd wedi’i baratoi ar gyfer y ddwy flynedd nesaf, hoffwn annog pawb 

ohonom i wneud ein gorau i dynnu sylw ato a mynd ati i hyrwyddo’r arholiadau ymhlith ein teuluoedd a’n 

ffrindiau fel llwybr iddynt ei ystyried ar gyfer aelodaeth o Orsedd Cymru. 

Gwyn o Arfon, Trefnydd yr Arholiadau 

 
 

                   Ein Harchdderwydd nesaf 
 

A thymor estynedig yr Archdderwydd Myrddin ap Dafydd bellach yn prysur 

ddirwyn i ben, hyfryd oedd medru datgelu ar ddiwedd Seremoni Cyhoeddi 

Eisteddfod Rhondda Cynon Taf mai’r Prifardd a’r Priflenor Mererid – sef yr 

Athro Mererid Hopwood – fydd yn ei olynu yn y swydd. Mae Mererid yn un o’r 

criw bach dethol a enillodd Gadair, Coron a Medal Ryddiaith yr Eisteddfod 

Genedlaethol, a phrin y gellid meddwl am neb mwy cymwys na hi i fod yn 

Archdderwydd nesaf Cymru. 

         Bydd enw Mererid yn cael ei gyflwyno i’w gadarnhau’n ffurfiol gan 

Gyfarfod Cyffredinol Blynyddol yr Orsedd ar faes Eisteddfod Llŷn ac Eifionydd, 

ac wedyn fe gyflwynir Mererid i gynulleidfa’r Pafiliwn ar ddechrau seremoni’r 

Cadeirio. Bydd yn ymgymryd â holl freintiau a dyletswyddau’r Archdderwydd 

gan ddechrau yn Seremoni Cyhoeddi Eisteddfod Wrecsam 2025. Pob 

dymuniad da iddi wrth iddi ymbaratoi ar gyfer ‘y barchus arswydus swydd’! 

ADRODDIAD SWYDDOG Y CYSYLLTIADAU CELTAIDD 2023 
 

Mae’n dda medru adrodd bod y trefniadau ar gyfer ymweliadau cyfnewid rhwng cynrychiolwyr yr Orsedd a’r 
gwledydd Celtaidd eraill bellach wedi ailgychwyn ar ôl yr ymyrraeth anorfod a achoswyd gan Covid-19. Dyma 
adroddiadau am yr ymweliadau a fu yn ystod y flwyddyn ers Eisteddfod Ceredigion 2022. 
 

Hywel, Swyddog y Cysylltiadau Celtaidd 
 
Ymweliad â Gorsedh Kernow, Medi 2022 
Un hir yw’r lôn o Wynedd i Gernyw. Bu’n daith deuddydd, a chyfran dda ohoni’n un yn wynebu llif di-dor o geir, 
faniau, carafanau a beiciau modur yn dod, fel cath i gythraul, i’n hwynebu wrth iddyn nhw ei throi hi o’r de 
orllewin ar ddiwrnod olaf y gwyliau ysgol. Cysur felly oedd cyrraedd harbwr diogel Hayle, ychydig filltiroedd o 
Borth Ia (St. Ives), ‘yn wyneb haul, llygad goleuni’. Rhoi ein pwn i lawr wedyn yng ngwesty’r White Hart, heb fod 
ymhell o’r harbwr, y llety hynod a drefnwyd ar ein cyfer gan Gorsedh Kernow. Ar Sgwâr y Ffowndri, mae’n 
adeilad trawiadol a godwyd yn 1836 gan berchennog y ffowndri Henry Harvey i’w chwaer Jane, gwraig y 
peiriannydd enwog Robert Trevithik; yn y ffowndri honno y cynhyrchwyd rhannau o Bont Grog Clifton. Y gwesty 
oedd calon busnes y dref yn ystod y cyfnod Jane Trevithik. 

Ym mar y gwesty’r noson honno, a chasgliad eclectig o gelf ac arlunwaith y perchennog presennol yn 
gwmni inni ar y parwydydd, cawsom gyfle i ddod i adnabod Bardd Mawr presennol Gorsedh Kernow, Pol Hodge, 
a’i gymar Jane, Jenefer Lowe y dirprwy Fardd Mawr a Mona a’i gŵr o Orsedd Llydaw. Mae Pol wedi ei drwytho 
yn hanes Cernyw a’i hiaith a’i frwdfrydedd yn hollol heintus. Bu’n gweithio fel peiriannydd yn Llundain am rai 
blynyddoedd cyn i’r hiraeth am ei gynefin ei yrru’n ôl yno i Gernyw a lle mae bellach yn cydweithio ag ysgolion i 
hybu’r Gernyweg. 

Roedd cryn edrych ymlaen am gyfarfod mawr yr Orsedd Agored, Gorsedh Kernow ar dir Ysgol Uwchradd 
Hayle y prynhawn wedyn er nad oedd rhagolygon y tywydd yn argoeli’n dda. Lwc i Pol ein rhybuddio gan inni 
ddeffro i weld y glaw’n ei thywallt hi drannoeth. Doedd dim amdani ond cynnal yr Esedhvoz dan do yn neuadd 
yr ysgol. Yn anffodus, dim ond lle i aelodau’r Orsedd a’r gwahoddedigion oedd yno, ond darparwyd llif byw o’r 
seremoni mewn ystafell ar wahân i deulu a chefnogwyr ac mae modd ei weld o hyd ar YouTube. 

Fel yng Nghymru, mae’n draddodiad i blentyn ysgol lleol hebrwng y cynrychiolwyr Celtaidd i’r llwyfan a 
hyfryd oedd cael cwmni Caio Williams, ei dad yn hanu o Gaernarfon yn wreiddiol. Yn anffodus does ganddo 
ddim Cymraeg ond gobeithio y bydd yn cofio un neu ddau o’r geiriau y gwnes i eu cyflwyno iddo wrth inni 
ddisgwyl ein tro i fynd ar y llwyfan. Balchder o’r mwyaf i Pol oedd bod cymaint â 19 aelod newydd i’w derbyn i’r 
Orsedh eleni. Fel ‘beirdd’ y caiff pawb eu cyfarch, er bod aelodau’n cael eu derbyn ar sail amrywiaeth eang o 
gyfraniadau i’r Gernyweg a’i diwylliant. Glas yw gwisg pawb yn ddiwahân. Ond mae cymaint o elfennau eraill yn 
y seremoni sydd yn gwbl gyfarwydd am eu bod wedi eu seilio ar seremonïau Cymru. Gweddi’r Orsedd er 
enghraifft, cerddoriaeth y ddawns flodau a chyflwyno’r Aberthged, heb anghofio’r anthem genedlaethol ar y 
diwedd. Roedd yn syndod i mi cymaint o eiriau y medrwn ni eu deall a’u dirnad a brwdfrydedd Pol - a’i lais! - 
wrth ei waith yn cynhesu’r galon.  

Fy mhleser a’m braint i oedd cyflwyno dymuniadau da 
Gorsedd Beirdd Cymru i Orsedh Kernow yn ystod y seremoni gan 
gynnwys englyn a luniais yn arbennig ar gyfer yr achlysur: 

Eich Gŵyl, fel gwên anwylyd, sy’n gynnes, 
          yn gân i gelfyddyd 
     a’ch iaith llawn afiaith hefyd –  
     mae hi wir yma o hyd!  

Bu cyfle wedyn i gyfarfod a sgwrsio â sawl aelod o’r Orsedh gan 
gynnwys y Cyn-Fardd Mawr, Elizabeth Carne, a’r Caplan. 
Mwynhau sgwrs ddifyr arall gyda chyn-chwaraewr rygbi sy’n 

ddistain yn yr Orsedh ac a oedd yn awyddus i rannu ei brofiad hapus yn sylwebu ar gêm 
rygbi ar S4C dro’n ôl. Ac roedd un wyneb cyfarwydd yn yr Orsedh ymhlith y Cyn-Feirdd 
Mawr. Cymeriad hwyliog yr olwg a’r wên fyth ymhell o’i wyneb. Minnau’n crafu fy 
mhen, yn trio dyfalu lle goblyn roeddwn i wedi ei weld o’r blaen. A dyma gofio’n sydyn 
lle bu hynny – ar glawr cylchgrawn Barddas am iddo gael ei gyfweld gan y golygydd, y 
Prifardd Twm Morys, ‘nôl yn 2015! Bu hen sgwrsio wedyn gyda Mick Paynter (Skogynn 
Pryv yng Ngorsedd) wrth reswm.  

Daeth y prynhawn i ben gyda gwledd, gan gynnwys pastai Cernyw a chacen 
saffrwm. (Llwyddodd y rhai dewraf yn ein plith i fwyta sgonsan jam a hufen ar ben 
hynny hefyd!) Wrth fy ochr roedd gŵr o’r enw Nev Meek, Llywydd presennol yr Old 

Cornwall History Society a difyr oedd cael ganddo hanes y Gymdeithas sy’n gyfrifol am gadw’r hanes yn fyw 
mewn modd gwahanol ond yr un mor allweddol yng Nghernyw. 

Er nad yw’r Gernyweg yn cael ei dysgu’n swyddogol yn yr ysgolion mae’n amlwg fod y diddordeb yn yr 
iaith a’r diwylliant yn fyw a brwd a sawl un yn awyddus i gyfnewid profiadau ac yn eiddigeddus o’n sefyllfa ni 
yng Nghymru. 

Os hir fu’r daith, bu fy mhrofiad cyntaf o Esedhvoz Gorsedh Kernow yn un i’w gofio. A’r croeso’n un 
diffuant o gynnes er gwaetha’r glaw. Diolch am y cyfle i fod yn llysgennad ar ran Gorsedd Beirdd Cymru eleni. 
 

Y Priflenor Annes (Annes Glynn) 
 
Ymweliad â’r Mòd, Hydref 2022 
Braint oedd cael cynrychioli’r Orsedd yn y Mòd yn yr Alban fis Hydref 2022. Cawsom groeso yno gan James 
Graham a Peigi Maclennan ac roeddem yn gartrefol iawn yn eu cwmni.  

Oherwydd dyletswyddau ar y ffarm ni allai Hywel a minnau gychwyn am yr Alban tan ddiwedd pnawn 
Iau, ac roedd yn 10 o’r gloch pan gyrhaeddom y Salutation Hotel – hen westy ond wedi ei adnewyddu yn 
foethus. Er ei bod yn hwyr roedd y lle’n llawn bwrlwm a dathlu. Roedd cerddoriaeth band a dawnsio bywiog 
iawn mewn ystafell eang hefyd. Do, fe wnaethom ymuno yn y dawnsio a chael llawer o hwyl. Bu adloniant 
anffurfiol yn y bar hyd yr oriau mân. Difyr oedd deall y drefn. Pan fyddai un yn dechrau canu, byddai’r lle’n 
tawelu a phawb yn gwrando ar y perfformiad. Cymdeithasu swnllyd a hwyliog am yn ail a thawelwch a chanu 
unigol hyfryd. Roedd yn braf clywed eu hiaith o’n cwmpas a chawsom gwmni werth chweil ar y nos Iau a 
Gwener, gan ddysgu llawer am hanes eu gwlad a’u hiaith. 

Cynhaliwyd cystadlaethau’r Mòd mewn gwahanol adeiladau yng nghanol dinas Perth. Roedd y prif 
gystadlaethau corawl pnawn Gwener yn Neuadd Gyngerdd Perth – adeilad newydd eang ac yma hefyd oedd prif 
swyddfa’r Mòd. Cawsom weld “tu ôl i’r llenni” fore Gwener ac yna gwrando ar y corau yn y pnawn. Profiad 
werth chweil. Un darn gosod ac un darn hunan ddewisiad i gorau 4 llais, ac yn ddigyfeiliant i gyd. Bu 15 o gorau 
ardal yn cystadlu; y canu’n swynol a disgybledig iawn, ac roedd yn amlwg bod yr arweinyddion ifanc a’u 
trefniannau gwahanol yn plesio’r gynulleidfa’n fawr. Gwelsom y seremoni wobrwyo i gloi’r Mòd a’r dathlu mawr 
ymysg y corau. Wrth reswm roedd fy llygaid i 
yn tynnu at y gwahanol ddefnyddiau tartan a 
wisgwyd gan nifer fawr o’r cystadleuwyr a’r 
gwrandawyr. 

Ar y bore Sadwrn, cyn i bawb droi 
am adre, gorymdeithiodd y corau, pob un a’i 
faner, hyd strydoedd y ddinas yn dilyn band 
bagbibau a drymiau. Golygfa drawiadol a 
lliwgar! Ymgynullodd y corau y tu allan i’r 
neuadd gyngerdd a chydganu caneuon y 
pnawn cynt a dangos eu gwerthfawrogiad i’r 
gwahanol arweinwyr. Eto profiad werth 
chweil. Mae gennym atgofion melys iawn 
o’n hymweliad a’r Mòd. 
 

Ela Cerrigellgwm, Arolygydd y Gwisgoedd 

Ymweld â’r Oireachtas, Hydref 2022 
Y peth fydd yn aros yn y cof, o fod wedi cael y cyfle i fynychu gŵyl Oireachtas na Samhna y llynedd, oedd gweld 
plant ifanc iawn yn codi’n ddiofn – y bechgyn yn eu dillad pêl droed yn amlach na heb – i ganu’n hir a hiraethus 
am gariad a thorcalon, am gyni ac am fudo o’r Iwerddon. Yr enw ar y math yma o ganu traddodiadol yw Sean-
nós ac mae’n nodwedd bwysig a chanolog o’r Ŵyl. 

“Mae’n rhaid i chi fynd i’r cyngerdd nos Sadwrn,” meddai rhywun wrtha’ i, “fe gewch chi wledd – y 
goreuon o’r goreuon”. Roeddwn i yno’n gynnar, er mwyn cael dewis sedd wych yng nghanol y neuadd a bod yn 
barod i fwynhau noswaith o ganu, cerddoriaeth offerynnol a dawnsio – fel yr oeddwn i wedi tybio. Ac yn wir, mi 
roedd yno wledd y noswaith honno – o ganu Sean-nós. Dros ddeg ar hugain o unawdwyr i gychwyn, yna rheini’n 

cael eu chwynnu i rhyw bymtheg o gantorion a gamodd yn ôl 
i’r llwyfan i ailadrodd eu perfformiadau cyn i’r beirniaid 
ddethol rhyw ddyrnaid o’u plith. Hwythau wedyn yn canu 
unwaith eto er mwyn chwynnu ymhellach, a'r tri olaf wedyn 
yn cystadlu am wobr fawr y noson. Roedd hi’n agosáu at 
hanner nos cyn i mi adael y neuadd â’i halawon dolefus, a 
dilyn sŵn y miri i ganfod dawnswyr a grwpiau gwerin yn llechu 
ym mhob cornel o’r ganolfan gynadledda lle’r oedd yr Ŵyl yn 
cael ei chynnal. Ond ym mhob man, boed yn neuadd fawr 
neu’n gylch tynn o gadeiriau a gwydrau cwrw, roedd yr 
awyrgylch yn llawn hwyl a balchder.  

Tridiau cofiadwy a gwerth chweil. Croeso braf, mwynhau gweld a chlywed pobl yn cwrdd â hen gyfeillion ac yn 
suddo’n braf i’w sgyrsiau cyfforddus yn y Wyddeleg. Cael cyfle i grwydro ychydig ym Mharc Cenedlaethol Chill 
Airne, ac i ryfeddu at y môr o acenion Americanaidd yn y dref. Ond y plant â’u hyder a’u naturioldeb hyfryd … 
hynny oedd yr Ŵyl i mi. 

Y Prifardd Elinor Gwynn 

CIP PELLACH AR Y CYHOEDDI, 23 MEHEFIN 2023 

CYFARFOD CYMDEITHASOL YR ORSEDD 2022 
 

Pan lwyddodd Harold Carter i edrych i mewn i feddrod Tutankhamun am y tro cyntaf ar 26 Tachwedd 1922, 
gofynnodd ei noddwr, Arglwydd Caernarfon, iddo “Beth wyt ti’n ei weld?”. Ateb Carter oedd “Pethau 
rhyfeddol!”. A wir, dyna’n union a welodd y criw ohonom a ymwelodd ag Amgueddfa Sain Ffagan ym mis Medi 
2022: “pethau rhyfeddol”. 

Dishgled o de i gychwyn (wrth gwrs!), a chyfle i gwrdd ag aelodau’r Orsedd hen a newydd o bedwar ban 
y wlad. Wedyn cawsom gyflwyniad ardderchog gan Sioned Hughes, Pennaeth Adran Hanes Cyhoeddus ac 
Archaeoleg yr Amgueddfa, a’n hatgoffodd o weledigaeth Iorwerth Peate, sef “nid creu amgueddfa o drysorau’r 
gorffennol marw dan wydr ond amgueddfa a ddefnyddiai’r gorffennol i’w asio â’i oes ei hun i roddi sylfaen 

cadarn ac amgylchedd iach i 
ddyfodol ei bobl.” Gweledigaeth 
werthfawr os bu un erioed. 
       Wedyn cawsom wrando ar 
gyflwyniad a baratowyd gan Adam 
Gwilt, Prif Guradur Cynhanes ac 
Archeoleg yr Amgueddfa, ond a 
draddodwyd gan Sioned arall, sef 
Sioned Williams, Curadur Hanes 
Modern yn y Ganolfan Mynediad 

at Gasgliadau. Y testun oedd “Llyn Cerrig Bach”, sef safle hynafol a sanctaidd i’n cyndeidiau Celtaidd ar ynys 
Môn. Dros y blynyddoedd daethpwyd o hyd i dros 150 o wrthrychau o’r oes haearn yno, a oroesodd oherwydd y 
mawn yng ngwaelod y llyn. (Byddai Iorwerth Peate wedi gwerthfawrogi hynny siwr o fod!!) Beth oedd y 
gwrthrychau hyn? Yr enwocaf ohonynt, a’r mwyaf brawychus ar un ystyr, oedd cadwyn i ddal caethweision, 
cadwyn yn cydgysylltu pum cylch gwddwg ar gyfer pum caethwas. Nid oes modd bod yn sicr sut y daethon nhw i 
Fôn, ond mae’n bosib i hynny ddigwydd yng nghyd-destun y cyswllt rhwng ein cyndeidiau â’r Rhufeiniaid a’u 
masnach gaethweision hwythau. Yn gwmni i’r gadwyn yn y mawn roedd yna darnau o darian, o waywffyn, 
olwynion, offer marchogaeth, offer gwaith y gof (oedd yn syndod o debyg i’r offer sydd gan ambell un ohonom 
yn ein tai heddiw), darn o drwmped, cleddyfau, a phlac efydd eithriadol o hardd. Rhoddion i’r duwiau mae’n 
debyg oedd y rhain, eitemau gwerthfawr a daflwyd i’r llyn, ac fe gefais fy hun yn meddwl am y llynoedd yn ein 
chwedlau, ac yn fwyaf arbennig am hanes Bedwyr yn taflu Caledfwlch, cleddyf y brenin Arthur, yn ôl i’r llyn at y 
dduwies fu’n byw yno.  

Ond os braw oedd yr ymateb wrth weld y gadwyn gaethwasaidd, a 
syndod wrth weld y cleddyfau, yna rhyfeddu oedd ein hymateb wrth weld y plac 
efydd hardd, a thrisgell cain yn ganolbwynt iddo. Dyma gelfyddyd gain ddwy fil o 
flynyddoedd oed, a phrawf nad oedd yr oesoedd tywyll mor dywyll a dybiaswyd. 
Ac roedd mwy! Y tro hwn, casgliad o drysorau’n ymwneud yn benodol â’r Orsedd. 
Gwisg Archdderwydd a Baner yr Orsedd ac arni frodwaith i ryfeddu, o ddechrau’r 
ganrif ddiwethaf, a cherflun o ddraig a ddefnyddid i ddal y Corn Hirlas gynt, yn 
waith neb llai na Goscombe John. Yna, blwch yn llawn o hen luniau o 
eisteddfodau a fu, gan gynnwys Eisteddfod y Gadair Ddu, ac enwogion megis 
Hwfa Môn a T.Gwynn Jones. Wedyn dyna bedwar blwch yn cynnwys modelau o’r 
Orsedd: yr Archdderwydd a’i osgordd i gyd, bob un yn rhyw chwe modfedd o 
daldra, ac wedi’u lliwio’n hardd. Oes tegan mwy Cymreig wedi’i ddyfeisio erioed 
tybed? Dwi’n siŵr byddai’r hen Iolo Morganwg wedi bod wrth ei fodd ag e.  

Felly, darlithoedd diddorol, creiriau gwerthfawr, gwrthrychau brawychus a “phethau rhyfeddol” - 
am ddiwrnod! Ond, ond, roedd gan y diwrnod a’r amgueddfa un gwrthrych arall i’n syfrdanu, a hynny’n 
annisgwyl wrth i ni adael yr Oriel. Cloc Larwm. Cloc larwm a’r bysedd wedi rhewi mewn amser. Cloc larwm a 
godwyd o ddinistr trychineb Aberfan. Ymhlith y gwrthrychau i’n rhyfeddu, dyna wrthrych i’n sobri. Ond onid 
dyna fwriad Iorwerth Cyfeiliog Peate? Creu amgueddfa sy’n cwmpasu’n holl hanes, hen a diweddar. Er mwyn 
gweld i ble ry’m ni’n mynd, mae’n rhaid i ni wybod o ble ry’m ni wedi dod. Diolch Sain Ffagan, a diolch i Dyfrig 
ab Ifor, yr Arwyddfardd a fu, am drefnu diwrnod i’w gofio.     

 

Delwyn Siôn (Alaw Dâr)   

Cofiwch fod modd dilyn Gorsedd Cymru ar: 

 

       

 

 

 

Gweler hefyd ein gwefan:  www.gorsedd.cymru 

a thudalennau’r Orsedd ar wefan yr Eisteddfod Genedlaethol: 

https://eisteddfod.cymru/yr-orsedd 

 

Weplyfr (Facebook)   Gorsedd Cymru  

 

Trydar (Twitter)  @GorseddCymru 

Dyddiadau i’w cofio: 

28 Chwefror 2024 – dyddiad cau ar gyfer enwebu person i 

dderbyn anrhydedd yr Orsedd yn Eisteddfod Rhondda Cynon Taf 

 

31 Ebrill 2024 – dyddiad cau gwneud cais ar gyfer urddo ar sail 

gradd yn Eisteddfod Rhondda Cynon Taf 

Am ragor o wybodaeth cysylltwch â’r Cofiadur: 

Christine@eisteddfod.cymru 

http://www.gorsedd.cymru/

